
Hum Par Nahi Ab Un Ki Nazar Dekh Rahay Hain 
Dekha Nahi Jata Hai Magar Dekh Rahay Hain 
 
Jis Simt Nahi Hum, Woh Idhar Dekh Rahay Hain 
Hum Badlay Hue Shaam O Sehar Dekh Rahay Hain 
 
Ghar Mein Thay To Bezaar Thay Ghar Baar Se –Apne 
Raahon Mein Nikal Aaye To Ghar Dekh Rahay Hain 
 
Hum Peeron Ke Chhaalon Se Churatay Hue Nazrain 
Hathon Ki Lakiron Mein Safar Dekh Rahay Hain 
 
Bhartay Hain Jahan Zakham To Le Aati Hai Taaza 
Hum Charah Giri Tairay Hunar Dekh Rahay Hain 
 
Samjhay Thay Mohabbat Mein Ke Dastaar Sajay Gi 
Kar Baithy To Katete Hue Sir Dekh Rahay Hain 
 
Duniya Ne Sabaq Itnay Sikahnay Hain Ke Ab Hum 
Alfaaz Nahi Lehja, Nazar Dekh Rahay Hain 
 
Apnon Ki Ataa Dhoop Mein Jhulsae Hue Hum 
Aghyar Ke Aangan Mein Shajar Dekh Rahay Hain 
 
Le Day Ke Jahan Mein Faqat Aaiine Bachay Hain 
Hum Jeson Ko Jo Bari Dagar Dekh Rahay Hain 
 
Dastak Ki Tamanna Liye Ik Umar Se Abrak 
Dewaron Ke Is Shehar Mein Dar Dekh Rahay Hain 


